 

Awit ng mga Awit Introduksyon

1 • 1 Ang Awit ng mga Awit: galing ito kay Solomon

Sinta
2 Paliguan mo ako ng halik ng iyong mga labi:

matamis pa sa alak ang pag-ibig mo,

3 kay bango ng iyong halimuyak,

ngalan mo’y parang pabangong ibinuhos

kaya pala mahal na mahal ka ng mga dalaga.

4 Akitin mo ako, tayo’y magmadali,

dalhin mo ako, O hari, sa iyong silid!

Kami’y magsasaya at magagalak sa iyo,

at pupurihin ang iyong mga haplos

nang higit pa sa alak;

tama ngang ikaw ay mahalin.

5 Ako ay sunog sa araw ngunit kabigha-bighani,

O mga dalaga ng Jerusalem,

tulad ng mga tolda sa Kedar,

tulad ng mga tabing ng tolda ni Solomon.

6 Huwag ninyong masamain na ako’y umitim

pagkat nasunog ako sa araw.

Mga anak ng aking ina’y nagalit sa akin

ginawa nila akong katiwala sa kanilang mga ubasan,

kaya ang sariling ubasan ay di ko naalagaan!

7 Sabihin sa akin, ikaw na iniibig ng aking kaluluwa,

saan ipinapastol ang iyong kawan,

saan sila pinagpapahinga sa katanghalian?

Bakit ako magpapagala-gala

na parang babaeng may talukbong

sa tabi ng mga kawan ng iyong mga kasama?

Mga Iba
8 Kung hindi mo alam,

O pinakamagandang babae,

sundan ang mga bakas ng mga tupa,

at ipastol ang iyong maliliit na kambing

sa tabi ng mga tolda ng mga pastol.

Mahal
9 Ihahambing kita, aking sinta,

sa kabayo ng mga karwahe ni Paraon.

10 Mga pisngi mo’y kaakit-akit sa gitna ng mga hikaw,

ang leeg mo sa hiyas ng kuwintas.

11 Igagawa ka namin ng mga hikaw na ginto

at mga kuwintas na pilak.

Sinta at Mahal
12 Habang ang hari’y nasa kanyang himlayan,

pabango ko’y nagsasabog ng halimuyak.

13Ang mahal ko’y supot ng mira para sa akin,

nakalagak sa pagitan ng aking mga dibdib

sa buong magdamag.

14 Ang sinta ko’y kumpol ng mababangong henna

para sa akin sa mga ubasan ng Engedi.

15 Napakaganda mo, sinta ko,

napakaganda mo!

Mga mata mo’y mga kalapati.

16 Napakaguwapo mo, aking mahal,

napakaguwapo mo!

Ang himlayan nati’y luntian;

17 sedro ang mga biga ng ating bahay,

at sipres naman ang bubungan.

      2  1 Ako ang rosas ng Sharon,

      ang liryo ng mga lambak.

2 Tulad ng liryo sa gitna ng mga tinik,

gayon din ang aking sinta sa gitna ng mga dalaga.

3 Tulad ng puno ng mansanas sa gitna ng gubat,

gayon din ang aking mahal sa gitna ng mga binata.

Kay sarap maupo sa kanyang lilim,

at kay tamis ng kanyang bunga sa aking panlasa.

4 Isinama niya ako para uminom sa bar,

at doo’y pag-ibig ang nakapaskel.

5 Palakasin mo ako sa mga bibingkang-pasas,

pasiglahin sa mga mansanas,

pagkat may sakit ako dahil sa pagmamahal.

6 Ulo ko’y nakalapat sa kaliwa niyang kamay,

nakayapos naman sa akin ang kanan niyang kamay!

7 Sa ngalan ng kapangyarihan ng sangkalikasan,

O mga dalaga ng Jerusalem,

huwag gisingin o pukawin ang pag-ibig

hanggang sumapit ang kanyang pagnanais.

Sinta
• 8 Ang tinig ng aking mahal!

Masdan, narito na siya,

tumatalon sa mga bundok,

lumulundag sa mga burol.

9 Ang mahal ko’y parang gasela

o batang lalaking usa.

Masdan, nakatayo siya sa likod ng aming dingding,

nakadungaw sa mga bintana,

nakasilip sa mga sawali.

10 Ang mahal ko ay nangusap at sinabi sa akin:

“Bangon, aking sinta, 

maganda kong hirang, tayo na.

11 Tapos na ang taglamig,

tila na ang ulan.

12 Lumitaw na ang mga bulaklak sa damuhan,

narito na ang panahon ng pag-awit,

naririnig na ang huni ng mga kalapati.

13 Namumunga na ang puno ng igos,

at nagsasabog na ng halimuyak

ang namumulaklak na mga puno ng ubas.

Bangon, maganda kong dilag,

tayo na, sinta ko, tayo na.

14 O aking kalapati sa bitak ng batuhan,

sa mga taguan sa dalisdis,

ipakita sa akin ang iyong mukha,

iparinig ang iyong tinig.

Kay ganda ng iyong mukha,

kay tamis ng iyong tinig.

15 Hulihin ang mga asong-gubat,

ang maliliit na asong-gubat,

na naninira sa mga ubasan,

ang namumulaklak nating mga ubasan.”

16 Akin ang mahal ko, at ako ay kanya,

pinapastol niya ang kanyang kawan 

sa gitna ng mga liryo.

17 Bago umihip ang takipsilim,

at kumalat ang karimlan,

magbalik ka, aking mahal,

at maging tulad ng gasela

o isang batang lalaking usa

sa mabatong kabundukan.

Sinta
 3    • 1 Sa aking higaan, buong magdamag kong hinahanap

ang pag-ibig ng aking kaluluwa.

Hinanap ko siya ngunit hindi natagpuan;

tinawag ko siya ngunit hindi siya sumagot.

2 Babangon ako ngayon at maglilibot sa lunsod,

sa mga lansangan at mga liwasan;

hahanapin ko ang pag-ibig ng aking puso.

(Hinanap ko siya at di nakita.)

3 Nasalubong ako ng mga tanod

sa kanilang paglilibot sa lunsod,

“Nakita ba ninyo ang pag-ibig ng aking puso?”

4 Hindi pa man ako nakalalayo sa kanila

ay natagpuan ko ang pag-ibig ng aking puso.

Hinawakan ko siya at di na bibitiwan,

hanggang di siya naiuuwi sa bahay ng aking ina,

sa silid ng naglihi sa akin.

Mahal
5 Sa ngalan ng kapangyarihan ng sangkalikasan,

O mga dalaga ng Jerusalem,

huwag gisingin o pukawin ang pag-ibig

hanggang sumapit ang kanyang pagnanais.

Mga Iba
• 6 Sino itong dumarating mula sa ilang,

parang haliging usok,

may bango ng mira at kamanyang

buhat sa mababangong pulbos ng mangangalakal?

7 Masdan, ang karwahe ni Solomon!

kasama ng animnapung mandirigma,

ang pinakamalalakas sa Israel,

8 lahat ay sandatahan at bihasa sa digmaan,

bawat isa’y may tabak sa kanyang tagiliran

upang sa gabi’y makatiyak.

9-10 Gumawa si Solomon ng tronong pinapasan,

yari sa mga kahoy ng Lebanon,

pilak ang mga haligi,

ginto ang sandalan,

purpura ang upuan,

ang kabuua’y ginayakan ng garing.

11 Lumabas kayo, mga dalaga ng Sion,

tingnan si Haring Solomon!

Suot niya ang koronang 

ipinutong sa kanya ng kanyang ina

sa araw ng kanyang kasal,

sa araw ng kagalakan ng kanyang puso.

Mahal
    4     1 Napakaganda mo, sinta ko,

       napakaganda mo!

Ang mga mata mo’y mga kalapati

sa likod ng iyong belo.

Ang buhok mo’y parang kawan ng kambing

na bumababa sa mga libis ng Galaad.

2 Ang mga ngipin mo’y parang kawan 

ng mga tupang bagong gupit,

umaahon mula sa paliligo,

bawat isa’y katabi ang kanyang kakambal,

at wala isa mang nangungulila.

3 Ang mga labi mo’y parang pulang sinulid,

tinig mo’y kaakit-akit.

Ang mga pisngi mo’y parang magkabiyak na ma​kopa

sa likod ng iyong mga belo.

4 Ang leeg mo’y parang tore ni David

para ipakita ang mga tropeo,

doo’y nakasabit ang libong kalasag,

ginamit na lahat ng mga bayaning mandirigma.

5 Ang iyong mga dibdib ay parang dalawang batang usa,

kambal na gasela,

na nanginginain sa gitna ng mga liryo.

6 Bago umihip ang takipsilim

at kumalat ang karimlan,

aahon ako sa bundok ng mira

at sa burol ng kamanyang.

7 Ika’y pawang kagandahan, aking sinta,

wala kang kapintasan.

8 Sumama ka sa akin mula sa Lebanon, aking ka​tipan,

sumama ka sa akin mula sa Lebanon.

Lumusong ka mula sa tuktok ng Amana,

mula sa tuktok ng Senir at Hermon,

mula sa lungga ng mga leon,

mula sa bundok na pugad ng mga leopardo.

9 Nabihag mo ang puso ko, aking kapatid, aking ka​tipan,

nabihag mo ang puso ko sa isang sulyap ng iyong mga mata,

sa isang hiyas ng iyong kuwintas.

10 Anong tamis ng pag-ibig mo, aking kapatid, aking katipan!

Anong sarap ng pag-ibig mo, higit pa kaysa alak,

at ang halimuyak ng iyong pabango

kaysa anumang mabangong dagta.

11 Mga labi mo’y dinadaluyan ng nektar, aking ka​tipan,

tulad ng bahay-pukyutan,

may pulot at gatas 

sa ilalim ng iyong dila,

halimuyak ng Lebanon ang bango ng iyong suot.

• 12 Ika’y nababakurang hardin, aking kapatid, aking katipan,

isang nababakurang batis, isang nasasarhang bukal.

13 Ang mga halaman mo’y isang hardin ng makopa,

may mga piling bunga,

may henna at nardo,

14 may nardo, kasubha, kalamus at kanela,

at lahat ng mababangong puno,

may mira at sabila, 

at may mga pinakamahalimuyak na pabango.

15 Ika’y isang bukal sa hardin,

isang balon ng buhay na tubig,

dumadaloy na agos mula sa Lebanon.

Sinta
16 Gumising ka, O hanging amihan!

Halina, O hanging habagat!

Umihip sa hardin ko,

at ikalat ang halimuyak nito.

Papasukin ang mahal ko sa kanyang hardin

at tikman ang mga piling bunga nito.

Mahal
     5    1 Narito ako sa aking hardin, aking kapatid, aking katipan,

Kinuha ko ang aking mirang may pabango,

kinain ko ang aking pulot kasama ng bahay-puk​yutan,

ininom ko ang aking gatas at alak.

O mga kaibigan, kumain at uminom,

magpakalango, O mga pinakamamahal ko.

Sinta
• 2 Natulog ako ngunit gising ang puso ko.

Dinggin! Kumakatok ang mahal ko:

“Ako’y papasukin, kapatid ko, aking sinta,

aking kalapati, walang kapintasan,

pagkat ulo ko’y basa ng hamog,

ang aking buhok ng mga patak ng gabi!”

3 Nakapaghubad na ako,

muli pa ba akong magbibihis?

Hinugasan ko na ang mga paa ko,

muli ko pa ba itong dudumihan?

4 Ipinasok ng mahal ko ang kanyang kamay

sa butas ng pinto,

at puso ko’y nanabik para sa kanya.

5 Ako ay bumangon upang buksan ang pinto,

mula sa mga kamay ko,

ang mira’y tumulo sa pansara

nang hawakan ng mga daliri kong basa ng mira.

6 Pinagbuksan ko ang mahal ko,

ngunit ang mahal ko’y nakaalis na,

malayo na siya.

Hinabol siya ng aking kaluluwa,

hinanap ko siya ngunit hindi natagpuan,

tinawag ko siya ngunit hindi siya sumagot.

7 Nasalubong ako ng mga tanod

sa kanilang paglilibot sa lunsod.

Binugbog nila ako at sinugatan,

inagaw ang aking balabal

ng mga tanod sa pader.

8 Pakiusap ko, O mga dalaga ng Jerusalem,

sakaling masasalubong ang aking mahal –

ano kaya ang sasabihin sa kanya? –

Sabihin ninyong ako’y may sakit dahil sa pagma​mahal.

Mga Iba
9 O pinakamagandang babae,

ano ang iginaling ng iyong mahal sa iba?

Ano ang iginaling ng iyong mahal sa iba

upang kami’y pakiusapan?

Sinta
• 10 Nagniningning at mamula-mula ang aking mahal,

namumukod sa libu-libo.

11 Lantay na ginto ang kanyang ulo,

buhok niya’y mga dahon ng palmera,

maitim tulad ng uwak.

12 Mga mata niya’y mga kalapati

sa tabi ng daanan ng tubig,

naliligo sa gatas,

nakakabit na parang mga hiyas.

13 Mga pisngi niya’y parang hardin ng mababa​ngong halaman,

nagsasabog ng halimuyak.

Mga labi niya’y parang mga liryo,

dinadaluyan ng mga patak ng mira.

14 Mga kamay niya’y singsing na ginto,

ang katawan niya’y makinis na garing

na nababalot ng mga sapiro.

15 Mga binti niyang mga haliging marmol,

nakatayo sa lantay na ginto.

Ang anyo niya’y tulad ng Lebanon,

namumukod tulad ng mga sedro.

16 Bibig niyang mismong katamisan,

at tunay siyang kanais-nais.

Ito ang mahal ko, ito ang aking kaibigan,

O mga dalaga ng Jerusalem.

Mga Iba
6    1 Saan nagpunta ang iyong mahal,

   O pinakamagandang babae?

Saan napagawi ang iyong mahal

para tulungan ka sa paghahanap sa kanya?

Sinta
2 Ang mahal ko’y nagpunta sa kanyang hardin,

sa taniman ng mababangong halaman,

upang sa hardi’y ipastol ang kanyang kawan

at mamitas ng mga liryo.

3 Akin ang mahal ko, at ako ay kanya;

ipinapastol niya ang kanyang kawan

sa gitna ng mga liryo.

Mahal
4 Maganda kang tulad ng Tirsa, aking sinta,

kabigha-bighaning tulad ng Jerusalem,

kamangha-manghang tulad ng hukbong 

may mga bandilang taglay.

5 Ilayo mo sa akin ang iyong mga mata,

pagkat ako’y ibinibilanggo ng mga ito.

Ang buhok mo’y parang kawan ng mga kambing

na bumababa sa mga libis ng Galaad.
6 Mga ngipin mo’y parang kawan ng mga tupa,

umaahon mula sa paliligo,

bawat isa’y katabi ng kanyang kakambal,

wala isa mang nangungulila.

7 Mga pisngi mo’y parang magkabiyak na makopa

sa likod ng iyong belo.

8 May animnapung reyna at walumpung asawang-alipin,

at di-mabilang na mga dalaga –

9 ngunit bukod-tangi ang aking kalapati, 

ang walang-kapintasan,

ang nag-iisang anak at paborito ng kanyang ina.

Tinawag siyang pinagpala ng mga dalaga,

at pinuri ng mga reyna at mga asawang-alipin.

10 “Sino itong dumarating tulad ng bukanliwayway,

marikit tulad ng buwan, maningning tulad ng araw,

kamangha-manghang tulad ng mga hukbong 

may mga bandilang taglay?”

11 Pumunta ako sa taniman ng mga pili,

upang tingnan ang mga bulaklak sa lambak,

kung ang mga ubas ay namumulaklak na,

kung ang makopa ay namumukadkad na.

12 Bago ko namalayan ay dinala ako ng aking pag​nanais,

sa karwahe, kasama ng anak na dalaga ng prinsipe.

Mga Iba
7    1 Magbalik ka, magbalik ka, O Sulamita,

   magbalik ka, nang ika’y aming mamasdan.

Mahal
Bakit pagmamasdan ang Sulamita

na sumasayaw sa gitna ng dalawang hanay?

2 Kay ganda ng mga paang nakasandalyas,

O dalagang anak ng prinsipe!

Parang hiyas ang hugis ng iyong mga hita,

gawa ng magaling na iskultor.

3 Ang pusod mo’y bilog na mangkok

na di nauubusan ng tinimplang alak.

Ang puson mo’y bunton ng trigo

na naliligiran ng mga liryo.

4 Ang iyong mga dibdib ay dalawang batang usa,

kambal na gasela.

5 Ang leeg mo’y garing na tore,

mga mata mo’y mga batis ng Hesbon

sa may pintuan ng Bat-Rabbim.

Ang ilong mo’y tore ng Lebanon

na nakaharap sa Damasco.

6 Ang ulo mong may putong na korona ay Bundok Karmel;

buhok mong alun-alo’y maharlikang purpura 

hari’y nabibihag sa mga tirintas nito.

7 Kay ganda mo at kabigha-bighani,

O sinta ko, dalagang kalugud-lugod!

8 Ang tindig mo’y parang puno ng palmera,

at ang iyong mga dibdib ay parang mga kumpol nito.

9 Sinabi ko: “Aakyatin ko ang puno ng palmera,

at hahawakan ang mga kumpol na bunga.”

O, ang mga dibdib mo sana ay maging mga kumpol ng ubas,

at ang iyong hininga ay maging simbango ng mansanas,

at ang iyong bibig tulad ng pinakamasarap na alak.

Sinta
• 10 Umagos sana ang alak sa aking mahal,

dumaloy mula sa aking mga labi.

11 Ako ay sa aking mahal,

ngunit siya ang umaasa sa akin.

12 Halika, mahal ko, tayo na sa bukid,

at magpalipas ng gabi sa mga nayon.

13 Maaga tayong pumunta sa mga ubasan,

para makita kung namulaklak na ang mga ubas,

kung namukadkad na ang mga bulaklak,

at namulaklak na ang mga makopa.

Doon ko ipagkakaloob sa iyo ang aking pag-ibig.

14 Ang mansanas ng pag-ibig ay humahalimuyak,

at nasa ating pinto ang pinakapiling mga bungang​kahoy,

mga bago at luma, na itinabi ko para sa iyo,

O aking mahal.
Sinta
   8     • 1 Kung kapatid lamang kita

       na inaruga ng aking ina sa kanyang dibdib,

mahahalikan kita kung tayo’y magkasalubong sa la​bas

at walang kukutya sa akin.

2 Sasamahan kita at dadalhin sa bahay ng aking ina,

at doo’y tuturuan mo ako.

Bibigyan kita ng tinimplang alak,

at ng katas ng aking mga makopa.

3 Ulo ko’y nakalapat sa kaliwa niyang kamay,

nakayapos naman sa akin ang kanan niyang kamay.

Mahal
4 Sa ngalan ng kapangyarihan ng sangkalikasan, 

O mga dalaga ng Jerusalem,

huwag gisingin o pukawin ang pag-ibig

hanggang sumapit ang kanyang pagnanais.

Mga Iba
5 Sino itong dumarating mula sa ilang,

na nakahilig sa kanyang mahal?

Mahal
Ginising kita sa lilim ng puno ng mansanas,

doon ka ipinaglihi ng iyong ina,

doon nagdamdam ang sa iyo’y nagsilang.

Ako nawa ang maging pinakamahalagang hiyas para sa iyo.

6 Laging nasa puso mo, laging nasa iyong bisig;

pagkat ang pag-ibig ay sinlakas ng kamatayan,

ang pagnibugho nito’y mapilit 

tulad ng kapangyarihan ng kamatayan.

Nag-aalab itong tulad ng naglalagablab na apoy,

naglalagablab tulad ng malakas na apoy.

7 Ang pag-ibig ay di masasawata ng anumang baha,

ni matatabunan ng mga ilog.

Kung bibilhin ng isang lalaki ang pag-ibig

ng lahat ng yaman ng kanyang bahay,

pawang pagkutya lamang ang kanyang mabibili.

• 8 Kami ay may maliit na kapatid,

at maliit pa ang kanyang mga dibdib.

Ano ang gagawin namin para sa aming kapatid

sa araw na siya ay ligawan?

9 Kung siya’y isang muog,

magtatayo kami sa kanya ng mga toreng pilak;

kung siya’y pintuan,

sasarhan namin siya ng mga tablang sedro.

10 Ako’y isang muog,

at ang mga dibdib ko’y mga tore,

kaya sa kanyang mga mata,

ako’y tulad ng nagdadala ng kapayapaan.

11 May ubasan si Solomon sa Baal-hamon,

na ipinaalaga niya sa mga katiwala;

bawat isa’y magbabayad 

ng isang libong pirasong pilak

na kapalit ng mga bunga.

12 Ngunit akin ang aking ubasan,

at ako ang bahala rito;

sa iyo na ang libong pilak, O Solomon,

at ang dalawang daan sa mga tagapag-alaga ng bunga.

Mahal
13 O ikaw na nananahan sa mga hardin,

nakikinig sa iyong tinig ang iyong mga kasama,

iparinig din sa akin ang iyong tinig.

Sinta
14 Magmadali ka, aking mahal,

at tumulad sa gasela

o batang lalaking usa sa bundok ng mababangong puno.

